
A. [bookmark: A]DEERNISBEDIENING (DIAKONAAT)
[image: C:\Users\Sinode-PSD\Documents\Sinode - Noord Kaap\Webbladsy\Foto's\Foto's - Web - ander oplaai\Diakonaat - deernisbediening.jpg]Agter van links na regs: Prof Kobus Schoeman (UV), dr Hannes Knoetze (NGK/NK), ds. Willie van der Merwe (ADD/KMDR), prof. Johannes Eurich (Rupert-Karls Universiteit, Heidelberg, Duitsland), ds. Victor Pillay (RCA).
Voor van links na regs: Dr. Botha van Aarde (NGK KZN/NGK), Nicolette Myburgh (NGK Hoëveld), ds. Floris Avenant (NGK/NK), mnr. Steven Yang (Thailand kerklike/Christelike welsyn) en prof. Naas Swart (Hugenote Kollege).
By die pas afgelope algemene sinode is gerapporteer dat die verenigde diensgroep vir diens en getuienis ’n werkgroep saamgestel het wat “weë ondersoek hoe om gesprek oor die gemeentelike diakonaat te bevorder” (AS agenda 2011 p 57). 
Op 24 en 25 Oktober is ’n eerste tree gegee toe ’n werkswinkel aangebied is by die Orchard’s Retreat Centre in Johannesburg. Die tema: “The diaconal task of the family of Dutch Reformed Church in South Africa”. Ekself en Hannes Knoetze (pas aangestel as lektor by Noord-Wes Universiteit, Mafikeng kampus) uit NG Kerk Noord-Kaapland is uitgenooi. Gespreksleier: Prof. Johannes Eurich, Direkteur, Instituut vir die Studie van Christelike Maatskaplike Dienste. Hy het drie temas hanteer. Prof. Johannes is Protestants. Sy klinies Duitse manier van denke en aanbieding het my gefassineer. Ek verhaal in kort van my notas:
1.Teologiese oriëntasie: JN Collins word aangehaal. Méér as die verstaan van diakonaat as tafeldiens/tafelbediende is moontlik. Mediasie, tussengang, ambassadeur wees, agent-wees. Hierdie betekenisse skuif na vore. Jy hoor onmiddellik sterker betekenisse. Kerklike diakonaat in Duitsland, is volgens Johannes baie sterk geïnstitusionaliseerd en moet aanpas in ’n harde werklikheid van ekonomiese en politieke kragte. Daarbinne word dit ’n deelnemer, ’n vennoot, met waardes geskoei op geregtigheid en hoop. Die harde werklikheid van ’n professionele diens van die kerk in die wêreld, terwyl die kerk, terwyl “Christus handelend op die markplein” herken word, bly ’n uitdaging in professionele kerklike diakonaat.
Wat my by dié tema veral opgeval het, is die probleem vir die kerke in Duitsland om Christelike professionele werkers te bekom. Daar word na ’n tweede weg beweeg, naamlik om werkers te kry wat nie noodwendig belydende Christene is nie, maar mense is wat die waardes van die Christelike kerk/die Woord voorstaan en daarvolgens optree. Verder het dit my opgeval dat die begrip “diakonaat van die kerk” omvattend verstaan word. Formele en meer informele dienste (op gemeentelike vlak), is eintlik een kontinu van die kerk se omvattende deernisbediening.
2. Johannes se tweede tema het gegaan oor diakonaat in plaaslike gemeenskappe. Hierdie aanbieding was vir my ongelooflik waardevol. Onthou ook dat die woord “diakonaat” ’n internasionaal gebruikte woord is. Ons moet dalk meer die woord “deernisbediening”, of “die bediening/diens van barmhartigheid” gebruik. Eersgenoemde gebruik is besig om veld te wen. Johannes wys daarop dat diakonaat in plaaslike gemeenskappe mense nodig het met “creative power”. Sulke mense, sê hy, is van baie groter waarde as strukture. Diakonaat in die plaaslike gemeenskap is baie meer ’n “strategie”, ’n houding, ’n gesindheid, ’n styl, eerder as ’n projek of projekte.
Dit fokus op van dag-tot-dag projekte. Dit fokus op van dag-tot-dag behoeftes.  Wat deurslaggewend is, sê hy, is samewerking, die skep van ’n wen-wen situasie en ’n konkrete-aksie-ingesteldheid. Die samewerking tussen die kerk en sy professionele dienste is noodsaaklik en dalk beter as vermoed. Die verhouding bly egter “ambivalent”, problematies. Hy beveel die volgende aan: Kry persone en veral doeners wat betrokke raak. Dít is natuurlik makliker gesê as gedoen! “Formation”, vorming/ontwikkeling van kerklike werkers. (By albei hierdie voorstelle sien ek groot behoefte in ons gemeentes) “Capability”, vermoë van samewerking tussen kerk/kerkverband(?)/gemeente en diakonaat (formeel). (By ons gebeur daar waarskynlik oor die algemeen min op grondvlak. Ons het ons deernisbediening “uitgekontrakteer” aan georganiseerde dienste. Wie moet met wie saamwerk as net een been goed ontwikkel is?) ’n Verdere voorstel: Diakonaat/deernisbediening plaaslik benodig (ook) finansiële bronne van sy eie. En die laaste voorstel: Behou en ontwikkel strukture. Wat Johannes in aanbieding twee gesê het, meen ek, is uiters aktueel en van toepassing ook in die RSA verband. Kan ons in die Noord-Kaap, kan die NG Kerk prakties modelleer om hierdie wesensdiens op alle vlakke  (weer) lewend en aktief te maak? Ter wille van die eer van God en die shalóm van ons gemeenskappe?
3.Die laaste tema, wat Johannes kortliks aangeraak het, het gegaan oor gestalte-gewing aan “Social Advocacy”. Ek het dit verstaan as vormgewing aan sosiale geregtigheid, die instaan vir en die stemgee aan die stemlose. Hier, moet ek sê, was ek ’n bietjie stomgelaan. Ek sê graag my sê en ek ervaar dat ons graag ons sê sê. Maar om vir die stemlose mens (en ook vir die natuur?) ’n stem te word, met al die stigmata’s daaraan verbonde? En dit te word in die RSA konteks, gaan meer as “tafelbediendes” vra. Dalk is Collins reg. Dalk sal ons moet praat van ambassadeurs met die hart/houding van tafelbediendes. Trou hulle, anders sal ons na die een of ander kant verloor.
Slotopmerking van my kant: As ons die deernisbediening gesprek in die Noord-Kaap laat val, sal ons dalk God, die professioneel maatskaplike dienste, die plaaslike gemeenskappe, die breër RSA gemeenskap en die groter heilige en een algemene Christelike kerk faal. Op ’n manier word (ook) na ons gekyk met verwagting, omdat ons hier in die Noord-Kaap begin praat en doen het. Dit maak my enersyds opgewonde en andersyds bang. Ons konteks vra dat ons meer sal betrokke raak. God is reeds.
Met die oog op die aardeberaad vanaf 28 November 2011, net ’n laaste gedagte. Prof. EM (Ernst) Conradie het ’n boek gepubliseer: “The Church and Climate Change”.  (Sign of the Times series) Kry dit van Cluster Publications, Posbus 2400, Pietermaritzburg. 3200.
E-pos: clustersales@essa.ac.za. Geen gereformeerde kan of mag sy oë/ore toedruk vir hierdie saak nie.
(Ds. Floris Avenant – taakspan diakonaat/deernisbediening, NG Kerk in Noord-Kaapland)
Terug na inhoud


B. [bookmark: B]NUWE WEBTUISTE MOEDIG GESPREK OOR BELHAR AAN
Die volgende berig het in die Volksblad van 3 November 2011 verskyn (http://www.volksblad.com/Suid-Afrika/Nuus/Bespreek-Belhar-nou-op-webwerf-20111102)
Die NG Kerk het ’n webwerf begin waarmee hy die gesprek oor die Belydenis van Belhar binne die kerk wil stimuleer.
Dit het gebeur nadat die algemene sinode besluit het hy wil die belydenis deel maak van die kerk se belydenisgrondslag.’
Die proses waardeur dit moet gebeur, behels dat streeksinodes, kerkrade en gemeentes hulle ook daaroor moet uitspreek.
Dr. Chris van Wyk, webmeester van www.belydenisvanbelhar.co.za sê hulle wil op dié webwerf inligting plaas wat gemeentes en sinodes kan gebruik. Die webwerf wil ook gesprek oor die belydenis bevorder.
Gistermiddag kon ’n mens reeds die teks van die belydenis, die begeleidende brief waarmee dit bekend gestel is en ’n teologiese artikel oor Belhar daarop lees.
Van Wyk sê mense word ook genooi om bydraes oor Belhar na die webwerf te stuur.
Dr. Nelus Niemandt, voorsitter van die algemene sinode moderamen (ASM), sê binne die ASM bestaan “oorvloedige geesdrif” oor Belhar.
(Met erkenning Volksblad 3 November 2011)
Terug na inhoud


C. [bookmark: C]JAARBOEK 2012
Die 2012-uitgawe van die Jaarboek van die NG Kerke sal vanaf Februarie 2012 beskikbaar wees. Gemeentes kan reeds vanaf November 2011 direkte bestellings plaas by 086 026 3342 of ’n e-pos stuur aan bestel@bmedia.co.za.
Terug na inhoud


D. [bookmark: D]OU KATEGESEBOEKE GEVRA
Alan Martins vra uit Kanada: 
“Ek is op soek na ’n ou stel Sondagskool boeke (een van elk) wat vroeër in gebruik was (ongeveer 1975-1990) in die NG Kerk, van voorskool tot en met matriek - die reeks wat elke Sondag gebruik was en waaroor kinders eksamen oor geskryf het.
Ek is ’n Kanadees. Ek is in Kanada gebore. My pa was in die diplomatieke diens. Ek het in Pretoria skool gegaan en in Pretoria Seuns Hoër gematrikuleer. Daarna het ek vir twee jaar vrywillig militêre diens gedoen en is toe VSA toe om daar te studeer. Sedertdien is ek terug in Kanada en woon tans in Alberta.
Ek onthou nog die Sondagskool en katkisasie dae. Daar is geen gelyke hier in Noord Amerika nie. Sondagskool hier is niks anders as “glorified babysitting” nie, en hier is geen sprake van katkisasie nie. Ek sal graag weer my geheue wil verfris met wat ek destyds geleer het (en selfs moontlik iets soortgelyks hier begin).” 
Laat weet per e-pos, my adres is martiens@juno.com.
My adres in Kanada is:
Alan Martins
c/o E De Mille
118 - 55 Fairways Drive
Airdrie, Alberta
T4B 2T5
CANADA
(Alan Martins)
Terug na inhoud


E. [bookmark: E]SAFCEI: UITNODIGING NA COP17-SAAMTREK
SAFCEI, die Southern African Faith Communities’ Environment Institute, is ’n nie-regeringsorganisasie van verskillende geloofsgemeenskappe (ook die NG Kerk), saamgebind deur hulle gemeenskaplike besorgdheid oor omgewingsake. Hulle stuur vir ons die volgende inligting oor die beoogde aksies ten tye van die COP17-beraad vanaf 27 November tot 9 Desember in Durban. 
1. Emeritus-aartsbiskop Desmond Tutu en ander internasionale geloofsleiers neem op Sondag 27 November deel aan ’n massa-saamtrek van 40 000 mense (12:00 in Kings Park Stadion, Durban). Klik by www.wehavefaithactnow.org vir meer inligting hieroor.
1. Ook op die program is ’n Wêreldwye Dag van Aksie-opmars in Durban op Saterdag 3 Desember en
1. ’n Dag van Gebed oor geloofsgrense heen op Sondag 4 Desember om 15:00 om te bid vir die sukses van die klimaat-samesprekings. 
Hoewel min van ons lesers waarskynlik dan in Durban hieraan deel kan neem, verskaf SAFCEI egter ook waardevolle inligting vir gemeentes wat erns maak met ons rol in die ekologie – klik gerus by www.kaapkerk.co.za vir meer oor hoe selfs kinders ’n bydrae kan lewer!
Terug na inhoud


F. [bookmark: F]BESTUUR JOU KOOLSTOFVOETSPOOR!
Diegene wat graag ingelig wil wees oor die impak van koolstof of die verwarming van die aarde en die ekologiese gevolge daarvan, kan by http://www.globalcarbonexchange.com/south-africa/south-africa.html meer lees. Global Carbon Exchange bied selfs opleiding aan vir mense wat graag dit hul beroep wil maak om besighede en industrieë te help om hul koolstofvoetspoor te bepaal, te monitor en te bestuur. Sodoende is 'n mens dan nie net 'n prater oor dié saak nie, maar iemand wat daadwerklik help om dinge positief te verander, laat weet ds David Botha.
(Met erkenning VrydagNuus 4 November 2011)
Terug na inhoud


Vriendelike groete
Mossie Mostert

